"Алар яудан кайтмады..."
Бөек Җиңүнең 71 еллыгын каршы алу планы кысаларында башлангыч сыйныф укучылары "Алар яудан кайтмады..." дигән проект эшен дәвам итәләр. Алар сугышта үлеп калган авылдашларыбызның исемлеген "Хәтер" китабыннан барлыйлар, алар турында мәгълүмат җыялар. Бу эшне бәйрәм көненә төгәлләячәкләр.

“Алар мәңге яшь калды...” дип исемләнгән иҗади эзләнүле эш.

Җиңүнең 71 еллыгын каршылап, мәктәбебездә әледән-әле төрле чаралар үткәрелеп тора. Без дә моннан читтә калмадык, билгеле. 6 нчы сыйныф укучылары,  сыйныф җитәкчесе Гиниятуллина Роза Габдрәшит кызы белән берлектә, “Алар мәңге яшь калды...” дип исемләнгән  иҗади эзләнүле эш башкардылар. Алар Бөек Ватан сугышында 19 яшендә  өлкән лейтенант дәрәҗәсенә җиткән, батырлыклары өчен Кызыл Йолдыз ордены белән бүләкләнгән авылдашыбыз Галимов Габдрахман Касыйм улы тормышын өйрәнделәр, аның нинди частьта, кем булып хезмәт итүе, орден белән бүләкләнүе хакындагы документлар белән таныштылар, “Туймәтем - туган ягым” китабында аның турында язылган мәкалә,  Хәтер китабындагы  Габдрахман Касыйм улы хакында информация белән таныштылар, сыйныф җитәкчесенең бу герой хакында конкурска җибәргән эшен укыдылар. Бу чара балаларның күңелендә җуелмас эз калдырыр дип ышанасы килә.

Беркем дә онытылмый!

Берни дә онытылмый!

Бәйрәм белән котлау акциясе.

Бөек Җиңүнең 71 еллыгын каршы алу уңаеннан Туймәт төп белем мәктәбе 9 нчы сыйныф укучылары бу көннәрдә котлау открыткалары ясау белән мәшгуль булдылар. Авылда яшәүче тыл һәм хезмәт ветераннарына, сугыш чоры балаларына алар иң җылы, иң матур  сүзләрдән котлау текстын төзергә тырыштылар. Олы яшьтәге әби-бабайларга бу котлау открыткаларын укучылар бәйрәм көннәрендә таратып чыгачаклар.
Хөрмәтле авылдашыбыз, тыл ветераннары!

Ихлас күңелдән Сезне Бөек Җиңү бәйрәме белән котлыйбыз. Батырлыгыгыз, чыдамлы​гыгыз, түземлегегез  һәм мәрхәмәтегез, фидакарь хезмәтегез, тормышка мәхәббәтегез алдында түбәнчелек белән баш иябез. Сез – халкыбызның буыннардан килгән гореф-гадәтләрен, рухи байлыгын саклаучылар да, яшь буынны тәрбияләүчеләр дә.

Сезгә сәламәтлек, гаилә иминлеге телибез. Тән яраларыгыз сызласа да, Аллаһы Тәгалә җан ярасыннан сакласын.  Якыннарыгыз исән-имин булып, Ходай Тәгалә балаларыгызның, оныкларыгызның тәүфыйк-шәфкатеннән аермасын. Дөньялар тыныч, үзебез исән-сау булыйк!

Йөрәкләрдән чыккан назлы сүзләр,

Күңелләрдә булган саф хисләр

Озын гомер,шатлык, ак бәхетләр –

Безнең сезгә әйтер теләкләр.

Бәйрәмебез мөбарәк булсын!

Геройлар аллеясында.

Бөек Җиңүнең 71 еллыгын каршылап Туймәт төп белем мәктәбенең  башлангыч сыйныф укучылары район үзәгендә урнашкан Геройлар аллеясына экскурсиягә бардылар. Укытучы апалары райондаш Советлар Союзы Геройлары һәм хезмәт батырларына тукталып, һәрберсенә кыскача мәгълүмат бирде. Безнең авылдашыбыз, Бөек Ватан сугышы ветераны, Хезмәт Герое Гыйматдинов Габбас Кыям улының биографиясе һәм хезмәт юлы турында балалар зур кызыксыну белән тыңладылар.  Экскурсия укучыларда зур тәэсир калдырды.

"Юк булмасын сугыш, тыныч торсын тормыш!"
Бөек Җиңүнең 71 еллыгы уңаеннан башлангыч сыйныф укучылары "Юк булмасын сугыш, тыныч торсын тормыш!" дип исемләнгән ачык сыйныф сәгате үткәрделәр.  Алар сугыш ветераннары Сәхапов Габсәләм, Рәҗәпов Исхак, Ильясов Мөктәсим, Галимов Закир, Мәссаров Исхак бабайларның тормыш юллары белән таныштылар. Алар язып калдырган истәлекләрне укыдылар. Хәзерге тыныч тормышның кадерен белергә кирәклегенә төшенделәр.
[image: image5.jpg]



